
Í sambandi við eldin 
umborð á Athenu fyri 
umleið 14 døgum síð­
ani skipar Tilbúgving­
arstovnur Føroya, sam­
an við Runavíkar- og 
Sjóvar kommunu, fyri 
borgarafundi í Løks­
høll í Runavík miku­
dagin tann 25. mai 2011 
kl. 19:00-21:00.

Á fundinum luttaka 
umboð fyri løgregluna 
og sløkkilið, umframt 
umboð frá øðrum við­
komandi myndugleik­
um, sum hava havt við 
Athenu-málið at gera.

Stórir partar av 
lokalsamfelagnum á 
Skálafjørðinum hava 
verið vitni til hend­
ingina umborð á At­
henu. Hendingin er 
av slíkum slag, sum 
tíbetur sjáldan kemur 
fyri her á okkara leið­
um. Tílíkar hendingar 
kunnu tó koma fyri, 
sæð í ljósinum av økt­
ari skipaferðslu við 
stórum skipum, í før­
oyskum havnum og 
á havinum kring Før­
oyar.

Hóast myndugleik­
arnir hava gjørt sítt 
til, at kunningin hevur 
verið nøktandi, kunnu 
tað verða borgarar á 
Skálafjørðinum sum 
ynskja, at høvi verður 
hjá teimum at seta 
m y n d u g l e i k u n u m 
nakrar ískoytisspurn­
ingar í sambandi við 
hendingina.  

Endamálið við borg­
arafundinum er í fyrsta 
lagi at tryggja, at borg­
arin á Skálafjørðinum 
hevur fingið eina nøkt­
andi kunning um hend­
ingina og møguligar 
avleiðingar av henni. Í 
øðrum lagi er málið við 
borgarafundinum, sæð 
í einum framtíðar høpi, 
at tilbúgvingin í Før­
oyum fær nøkur góð 
hugskot og amboð frá 
fundinum at arbeiða 
víðari við.

Leikurin varðar í umleið tveir 
tímar við  20 minuttir steðgi 
miðskeiðis í leikinum. 

»Við hesum manni lærdi 
eg, at heimurin er størri og 
vakrari enn eg nakrantíð fari 
at uppliva.«

Um leikin:
Anna er søgufrøðingur og 

býr í Danmark, men er heima 
í Føroyum og ansar mammu 
sína, sum er illa sjúk. Hon 
fær eitt avloysarastarv á 
Fróðskaparsetrinum, har 
hon er í holt við at fyrireika 
ein fyrilestur um ferðasam­
bandið, sum var millum Før­
oyar og Asia  í 1700 talinum.  

Anna hevur altíð kent seg 
øðrvísi, og tá  mamman doyr 
finnur hon eitt bræv og eitt 
armband við eini grønari 
perlu, sum føra Onnu avstað 
og avdúka loynidómar um 
fortíðina.    

Hon granskar á bókasavn­
inum  og lesur um Katrinu Jo­

ensdatter, konu Árant úti í Bø 
í Svínoy, sum varð dømd fyri 
horarí, tí hon fekk tvíburar 
við Niclas Normann  ein av 
ungu monnunum umborð á 
hollendska skipinum Wester­
beek, sum rendi á land í Suð­
uroy í 1742. 

Sum leikur fer, verða vit 
drigin millum fortíð og nútíð 
og  líðandi  verða træðrirnir 
um upprunan hjá Onnu 
greiddir.  

Leikurin lýsir eitt tíðar­
skeið í føroyskari søgu, tá 
menniskjan var fátøk, und­
irbrotlig og kensluliga inni­
byrgd. Við eygunum hjá 
Onnu uppliva vit lívið hjá 
eini kvinnu fyri trý hundrað 
árum síðani. Hennara stríð 
móti órættvísi og tráanin eft­
ir kærleika og nærleika. Lívið 
hjá Onnu verður sett í per­
spektiv, tá hon sjálv skal taka 
týdningarmiklar avgerðir um 
sítt lív. 

Leikurin er ein íspunnin 
søga, men byggir á veruligar 
hendingar og sagnir. Vit 
hoyra  um seyðatjóvin Árant 
úti í Bø í Svínoy, um mann­
ingina á hollendska skipi­
num  Westerbeek, sum gisti 
í Føroyum veturin  1743/44 og 
um skalvalopini í Gerðum í 
Klaksvík í 1745 og 1765.

Fingu skeivar uppgávur

Borgara­
fundur 
um 
Athenu

Heiðra Gongufelagið í Havn

sjónleikur 31. mai verður nýggjur leikur 
frumsýndur í Spaniastovu í Klaksvík

próvtøka Studentaskúlanæmingarnir, sum mánadagin vóru 
uppi í skrivari próvtøku í týskum, fingu skeivar uppgávur

Randi Jacobsen

Enn er ikki greitt, um 
næmingarnir í teimum 
trimum studentaskúlu­
num í Føroyum skulu til 
nýggja endaliga skrivliga 
próvtøku í týskum.

Próvtøka var í mána­
dagin, og tá ið næming­
arnir høvdu sitið í próv­
tøku hálvan annan tíma, 
sá okkurt gløgt eygað, at 
næmingarnir høvdu fing­
ið skeivar uppgávur at 
loysa.

Á uppgávunum skuldi 
standa framhaldsstøði, 
men tað stóð byrjanar­
støði.

Allir næmingarnir vóru 
á framhaldsstøði.

Teir tríggir skúlarnir 
tosaðu saman og við 
Mentamálaráðið, sum so 
ringdi víðari til danska 
undirvísingarmálaráðið.

Uppgávurnar vóru 
komnar úr Danmark.

Claus Reistrup, full­
trúi á skúladeildini í 
Mentamálaráðnum sigur, 

at eingin ávísur mynd­
ugleiki kann lastast fyri 
mistakið.

– Feilir eru gjørdir í øll­
um liðum, og eingin hev­
ur varnast tað, sigur Claus 
Reistrup.

Á brævbjálvanum stóð, 
at uppgávurnar vóru á 
byrjanarstøði, og skúl­
arnir hava skyldu til við 
móttøkuna at kanna, at 
alt er rætt. Skúlarnir hava 
tó ikki alla ábyrgdina.

Mánakvøldið vóru 
loysnirnar hjá næm­

ingunum í próvtøkuni 
sendar við postinum til 
Danmarkar.

- Eg veit ikki, hvussu 
trupulleikin verður loys­
tur, men eingin næming­
ur skal vera við sviðusoð 
av hesum, sigur Claus 
Reistrup.

Seinastu árini hevur Lions klubburin í Havn 
heiðrað okkurt felag ella onkran einstakling, 
sum hevur gjørt okkurt munagott til frama 
fyri Havnina ella havnaborgarar. 

Í ár gjørdi klubburin av at heiðra Tórs­
havnar Gongufelag fyri gera so nógv burtur 
úr at eggjað fólki til at venja lið og limir við 
gongutúrum bæði kring Havnina og landið 
alt. 

Tí kunnu ferðirnar sigast at vera eitt 
heilsufremjandi tiltak. 

Við virksemi sínum hevur felagið sam­
stundis givið havnarborgarum høvi at 
kunna seg um land okkara á túrum felags­
ins. 

Á Myndin er tað Heini Olsen frá Lions 
Klubbanum í Havn, sum handar umboðum 
fyri Tórshavnar Gongufelag heiðursskjal og 
kekk. Frá vinstru á myndini : Viggo Christ­
iansen, Mortan Mørk, Arngerð Mørk, Bette 
Johansen og Heini Olsen.

